الحطاب والسنجاب

الأم: عجب عجب عجب عجب      ويـن الخشـب ويـن الخشـب 

جمـعة مضـت مـا في شـغل       يـا بو الوفـا ويـن الـحطب؟ 

أبو الوفا: عـالبرد اللـي بـرا         مـا في شـي بالـــــمرة 

ورح يجــينا العيـــــد        وحالتــــنا شـو مـــرّة 

- بـدنا نجيــب تيــاب         لـــولادي الأحبـــــاب 

ويفــرحوا بـــــالعيد        يـــلي عــــــالابواب 

الأم: تــوكل عـــلى الله        فالخـــير بتلقــــــاه 

وبـــالهادي توســــل        همــــك بتنـــــساه 

أبو الوفا: توسـلت بطه الحبيب        لله المــــولى المجــــيب 

إنو يتحـــسن هــالحال        وتـتيسّر وتيــاب نجـــيب 

الأم: ونــوفي الـــديون        وهــــالكرب بيــــهون 

إن شـــاء الإلـــــه        ويــــتهنى المــــحزون 

أبو الوفا: قوموا هلـق حتى ننام         بســرعة يـا ولادي قـوام 

إجــا الليــل وعتــماتو        وبســرعة عـم الظـــلام 

ويقول الراوي: وبينام أبو الوفا وزوجته متوكلين على الله تعالى وبنص الليل بيطلع صوت خربشة جايي من جهة المطبخ بتقوم المرا فزعانة وبتفيق أبو الوفا وبتقلو: 

الزوجة: يا أبو الوفا قوم، لعلوا حرامي فايت لعنا .

أبو الوفا: حرامي؟ وشو بدو يسرق، مافي عنا لا دهب ولا شي محرز.

الزوجة: ولك قوم، الصوت جايي من المطبخ .

( يقوم الرجل بسرعة ويمضي وقت قصير ويأتي راكضًا ويقول: 

أبو الوفا: تعي شوفي يا مرة تعي شوفي . 

ويقول الراوي: وبيفوتوا أبو الوفا ومرتو على المطبخ عاللس اللس فبيشوفوا سنجاب ضاهر من الحيط وحامل قطعة دهب فيقول أبو الوفا: شايفي صار جايب شي 5 قطع دهب من جوات الحيط انطري شوي وعدي معي ..تعد مع زوجها 6، 7، 8، 9، 10 ) 

فيقول الرجل: شوفي شوفي عم بينطنط فوق الدهبيات ويلعب فوقهن، الله أكبر إجا الفرج شوفي رجع حيفوّت الدهبيات من مطرح ما جابهن ( فيطرد الرجل السنجاب ويقول روح يا سنجاب روح تعي يا مره لنجمع الدهبيات، ما شاء الله . 

المرأة : قولك من وين جابهن ؟ 

الرجل : والله ما بعرف، فيقي الأولاد وهلق منعرف 

الراوي: وبتفيق الأم اولادها وبيجوا عند أبوهن اللي بيقلهن بدنا نكسر هالحيط يا ولاد عشان نعرف شو القصة . 

الأب والأم والأطفال يغنون: 

أنشودة: جيبوا المعول والمنكوش

الأب:      جـيبوا المعـول والمنكـوش      جـيبوا مهـدة مع شاكوش 

             بـدي أحفــر تأعــرف     قصـة هـالدهب المنقوش 

الأم:        عجب عجب عجب عجب        بعـد الحطب إجـا الدهب

الأولاد:    حـــــمدًا لله المنعـم       حمـــدًا لله المنعـــم 

حمــــدًا لله حــــمدًا لله

الأب:      مبـين علــيّ صنـدوق         لكـنو مهـري ومخـزوق 

            مـدوا إيديـكم يـا ولاد          قلبي من الفـرحة مخفـوق 

الأم: شوف يا أبو الوفا الصندوق في شقفة جلد وعليها كتيبة 

أبو الوفا: مكتوب بالعربي اسمعوا شو مكتوب: 

أنا أم عفيف خانم( هيدي ستها لأمي) حطيت هالدهبيات بهالصندوق لإنو جايي العدو علينا حتى ما ياخدهن وهني لاولادي ولاولاد ولادي من بعدي.

الأم: يعني هول الدهبيات إلك يا أبو الوفا أنت وولادك ما في غيرك بعيلتك. 

أبو الوفا: معك حق يا مرتي والحمد لله اللي فرّج كربنا وهلق صرنا منقدر نجيب تياب وأكل لاولادنا حتى يعيدوا .

نشـــــيد: يلي بيصبر لله

     - يلــي بيصــبر لله     بيــسعى يرضـي مولاه 

     رح بـيلاقي التكــريم     وأجــر كبـير بـيلقاه 

    - بعــد الصبـر تهنينا      وعــالخيرات تلاقــينا 

     وزاد الســعد حوالينا      كــلو بــــإذن الله 

